
Seduta tat-12 ta' Dicembru, 2012 

 
 

Citazzjoni Numru. 7/2011 
 
 
 

Helen sive Nellie Pace 
 

-vs- 
 

Maria Attard 
 
 
Il-Qorti, 
 
Rat ir-rikors ġuramentat ippreżentata fis-6 ta’ Jannar 2011 
fejn ġie premess: 
 
1. Illi r-rikorrenti hi s-sid tal-fond numerat tlieta 
(3), Triq San Mikiel, l-Isla. 
 
2. Illi l-intimata Maria Attard qed tokkupa dan il-
fond mingħajr ebda titolu validu fil-liġi, u għalhekk l-
okkupazzjoni da parti tal-intimata tal-istess fond hi waħda 
abusiva u lleċita, u dan kif ser jirriżulta ampjament waqt it-
trattazzjoni tal-każ. 

3. Illi l-intimata la ħallset u lanqas qed tħallas xi 
ħaġa għall-okkupazzjoni tagħha ta’ dan il-fond, u minbarra 
dan, lanqas qed tħallas għall-konsum tad-dawl u ilma. 
 
4. Illi inoltre l-intimata qed tikkaġuna danni kbar 
lir-rikorrenti minħabba l-okkupazzjoni lleċita ta’ dan il-fond. 
 
5. Illi minkejja li l-intimata ġiet interpellata diversi 
drabi sabiex tiżgombra mill-fond bin-numru tlieta (3), Triq 
San Mikiel, Isla, skont ma jirriżulta wkoll mill-ittri annessi u 
mmarkati Dokumenti A sa C, u kif ukoll permezz ta’ ittra 
uffiċjali datata 20 ta’ Mejju 2010 hawn annessa u 
mmarkata bħala Dokument D, hi injorat dawn l-ittri u 
lanqas biss weġbithom. 
 
6. Illi safejn taf ir-rikorrenti, l-intimata 
m’għandhiex eċċezzjoni x’tagħti kontra t-talbiet kif hawn 
dedotti. 
 
7. Illi għalhekk kellha ssir din il-kawża. 
 
Tgħid għaldaqstant l-intimata għaliex għar-raġunijiet 
premessi din l-Onorabbli Qorti m’għandhiex: 
 
1) Tiddeċiedi din il-kawża skont it-talbiet u bid-
dispensa tas-smiegħ a tenur tal-Artikolu 167 tal-Kap 12 
tal-Liġijiet ta’ Malta; 
 
2) Tiddikjara u tiddeċiedi illi l-intimata qed 
tokkupa l-fond bin-numru tlieta (3), Triq San Mikiel, l-Isla 
mingħajr ebda titolu validu fil-liġi; 
 
3) Tordna lill-intimata sabiex fi żmien qasir u 
perentorju li jiġi stabbilit minn din l-Onorabbli Qorti, 
tiżgombra mill-fond tlieta (3) Triq San Mikiel, l-Isla; 
 
Bl-ispejjeż kontra l-intimata illi qed tiġi nġunta għas-
subizzjoni, u b’riserva għall-azzjoni tad-danni spettanti lir-
rikorrenti kontra l-intiamta għad-danni kaġunati lilha 
minħabba l-okkupazzjoni lleċita tagħha ta’ dan il-fond, 
inkluż għall-ħlas tal-konsum tal-ispejjeż tad-dawl u ilma. 

Rat id-dikjarazzjoni maħlufa tal-attriċi u l-lista tax-xhieda. 
 
Rat id-digriet tal-4 ta’ Frar 2011 illi permezz tiegħu l-
konvenuta ġiet awtoriżżata tikkontesta l-kawża; 
 
Rat ir-risposta ġuramentata tal-konvenuta ppreżentata fit-
18 ta’ Frar 2011, li permezz tagħha eċċepiet illi: 
 
1) Qabel xejn jeħtieġ li l-attriċi turi l-provvenjenza 
tat-titolu pretiż minnha u li għandha għalhekk id-dritt 
tintavola l-azzjoni odjerna. 
 
2) Mhux minnu li l-esponenti tinsab tokkupa il-
fond mingħajr titolu.  L-esponenti ilha tgawdi titolu ta’ kera 
sa mis-snin disgħin meta flimkien ma’ oħtha Rachel kienet 
tikri l-fond “de quo” mingħand ċerta Stella Aquilina.  Din 
mietet għall-ħabta tas-sena 1998 u l-esponent u oħtha ma 
kenux jafu min kienu l-eredi. 
 
3) Xi sena ilu l-attriċi bdiet tikteb permezz tal-
avukat tagħha u avviċinata wkoll.  L-attriċi f’ebda mument 
ma riedet kera mingħand l-esponenti iżda nsistiet li din 
tivvaka mill-fond minkejja l-ispjegazzjonijiet tal-esponenti. 
 
4) Salv eċċezzjonijiet oħra.  
 
Rat id-dikjarazzjoni maħlufa tal-konvenuta u l-lista tax-
xhieda. 
 
Semgħet il-provi u rat l-affidavits; 
 
Rat il-verbal tas-seduta tat-3 ta’ Ottubru 2012 li permezz 
tiegħu l-kawża tħalliet għas-sentenza wara illi l-Avukati 
rispettivi trattaw; 
 
Ikkunsidrat; 
 
Illi kif jidher mill-att promotur l-attriċi qed titlob l-
iżgumbrament tal-konvenuta mill-fond imsemmi peress li 
skond hi l-istess konvenuta qed tokkupa l-fond mingħajr 
titolu validu skond il-liġi; da parti tagħha l-konvenuta qed 

teċċepixxi li hija għandha titolu ta’ lokazzjoni billi dejjem 
kienet tgħix ma’ oħtha wara li kienet mietet fl-1998 il-
kerrejja oriġinali, Stella Aquilina.  Dan apparti li 
naturalment l-attriċi kellha ġġib prova tat-titolu tagħha – 
din għamlitu ampjament bid-dokumenti esebiti minnha. 
 
Illi allura, una volta l-attriċi stabbiliet li hija l-proprjetarja 
tal-fond in kwistjoni li hija wirtet permezz tal-att esebit a fol 
15 tal-proċess (testment in atti Nutar Remigio Zammit 
Pace), kien jispetta lill-konvenuta tistabbilixxi u tipprova illi 
għandha titolu ta’ lokazzjoni.  “Onus probandi incubit qui 
dicit non ei qui negat” (“Lenicker vs Camilleri”, Prim’ 
Awla 31 ta’ Mejju 1972 u “Aquilina vs Vella”, Appell 
Inferjuri, 2 ta’ Mejju 1995) u kif ukoll jgħid fi kliem ieħor l-
Artikolu 562 tal-Kodiċi tal-Proċedura Ċivili. 
 
Illi ma hemmx dubju li xi snin ilu kien lokazzjoni favur il-
konjuġi Muscat, u dan għaliex apparti d-depożizzjoni tal-
attriċi fuq x’qaltilha Stella Aquilina, jirriżulta anke mir-
Reġistru Elettorali tal-perjodu li ġie esebit mill-attriċi.  Il-
konvenuta jidher li bdiet toqgħod fil-post fl-2001 u skond 
kif xehdet hija stess, kienet marret toqgħod ma’ oħtha 
Rachel Helland li kienet daħlet fil-post wara li ħallset xi 
flus lil ċertu Kevin li kien in-neputi tal-konjuġi Muscat u 
kien joqgħod fil-fond warajhom.  Rachel Hellend pero’ 
marret toqgħod in-Norveġja (hija miżżewġa Norveġiż) u 
tiġi perjodikament – xi darbtejn fis-sena.  Għalhekk jekk 
kien hemm xi kirja din kienet favur tagħha u mhux favur il-
konvenuta. 
 
Illi sfortunatament Stella Aquilina li kienet sid il-post, 
mietet fl-1998 u wara li mietet kien hemm proċeduri legali 
dwar il-validita’ tat-testment li finalment ġew deċiżi fl-2010, 
u din il-validita’ ġiet konfermata.  Għalhekk l-attriċi ma 
kellhiex il-pussess tal-fond u hija ma tistax tgħid x’ġara fil-
perjodi kruċjali għal din il-kawża u ċjoe’ fl-2001.  Rachel 
Hellend ma xehditx iżda jidher mill-mod kif xehdet il-
konvenuta, li kienet hi, u ċjoe’ l-konvenuta li marret 
toqgħod ma’ oħtha.  Għalhekk – jekk kien hemm xi kirja 
– din kienet favur Rachel Hellend.  Il-Qorti pero’ aktar 
taħseb li l-imsemmi Kevin għamel negozju mill-fond 
mingħajr il-kunsens tas-sid u daħħal lil din il-persuna tgħix 

fil-fond – infatti jidher illi qatt ma sar xi ħlas tal-kera f’dan 
il-perjodu kollu u mir-riċevuta li ħalla l-Avukat Farrugia lill-
konvenuta biex jiddepożita l-kera, l-ammont ta’ €1,700 
jfisser in effetti li dan il-ħlas sar biex isir depositu ta’ 
diversi snin kera.  
  
Il-Qorti pero’ jidhrilha li mill-punto di vista legali, anke jekk 
hemm kirja favur Hellend, il-konvenuta ma tistax 
tibbenefika minnha għaliex hi m’għandha ebda titolu ta’ 
lokazzjoni x’tivvanta fil-konfront tal-attriċi. 
 
Għal dawn il-motivi l-Qorti tiddeċiedi din il-kawża billi 
tastjeni milli tieħu konjizzjoni ulterjuri tal-ewwel talba 
stante d-digriet tal-4 ta’ Frar 2011, u filwaqt li tilqa’ t-
tieni u t-tielet talba attriċi, tordna li l-konvenuta 
tiżgombra mill-fond imsemmi fir-rikors promotur, fi 
żmien tlett xhur. 
 
L-ispejjeż ikunu sopportati mill-konvenuta. 
 
Moqrija. 
 
 
 

< Sentenza Finali > 

